
Часта здараецца так, што мы добра ведаем жыццё і дзейнасць знакамітых людзей і кепска, альбо зусім нічога не ведаем аб людзях, якія жылі побач з намі. Асноўнай мэтай нашай работы з’яўляецца выпраўленне гэтай памылкі . У сваёй рабоце мы плануем разгледзець жыццё і творчы шлях Пятра Мікалаевіча Марціноўскага, былога настаўніка нашай школы.  Зыходзячы з гэтай мэты, пры напісанні работы, мы ставім перад сабою наступныя задачы:

1. Вывучыць жыццёвы шлях Пятра Мікалаевіча Марціноўскага.
2. Разгледзець уплыў П. М. Марціноўскага на працэс творчага станаўлення маладых паэтаў Зэльвеншчыны.
3. Вызначыць асноўныя этапы творчай дзейнасці П. М. Марціноўскага.
Пры напісанні работы мы выкарыстоўвалі розныя віды літаратуры. Гэта і кнігі пісьменнікаў, якія былі вучнямі П. М. Марціноўскага. Многа матэрыялаў было ўзята з перыядычных выданняў, такіх як раённая газета “ Праца ”,  “ Слонімская газета ”.  Таксама пры  напісанні работы мы размаўлялі з людзьмі , якія асабіста ведалі Пятра Мікалаевіча. Гэта і настаўнікі школы, і мясцовыя жыхары. Вялікую дапамогу пры напісанні работы аказала кіраўнік літаратурнага аб’яднання “ Зоры над Зальвянкай ” Я. Шматко.
На наш погляд, работа з’яўляецца актуальнай, бо мае ярка выражаны краязнаўчы характар. Матэрыялы, сабраныя пры напісанні работы, могуць выкарыстоўвацца як на ўроках гісторыі і беларускай літаратуры, так і ў экспазіцыях школьнага музея.
Частка І. Старонкі жыцця П. М. Марціноўскага
 П. М. Марціноўскі нарадзіўся 28 чэрвеня 1932 года ў в. Катчыно Мастоўскага раёна, хаця большую палову жыцця пражыў у Дзярэчыне – у малым Верcалі, як назваў гэтую вёску некалі беларускі эмігрант Ян Пятроўскі. Бацькі яго былі звычайныя сяляне, маці непісьменная, бацька быў самым адукаваным чалавекам на вёсцы, ён меў прыгожы почырк, пісаў і ведаў добра беларускую, рускую і польскую мовы. А яшчэ Мікола Марціноўскі быў майстрам на ўсе рукі, але найперш вясковым рацыяналізатарам: сам зрабіў тры веялкі для чысткі насення ад мякіны пасля абмалоту, змайстраваў станок для вырабу прасянай крупы і шмат чаго іншага. Бацька Пятра Марціноўскага пастаянна выпісваў газеты і часопісы. У іх доме збіраліся вяскоўцы, дзе за керасінавай лямпай бацька чытаў усім пра тое, што адбывалася ў свеце. А Пётр з братам, седзячы за сталом, рыхтавалі ўрокі. Марціноўскі быў вельмі задаволены, калі чытаць газеты давяралі і яму. Гэта было ў канцы саракавых гадоў…

У 1944г. Пятро Марціноўскі паступіў у пяты клас Дзярэчынскай сярэдняй школы. Свае першыя замалёўкі, карэспандэнцыі і вершы пасылаў у Зэльвенскую раённую газету “Праца”. У школьныя гады захапляўся яшчэ музыкаю. Іграў нядрэнна на мандаліне. Нават хацеў з адною дзяўчынай паступіць у кансерваторыю. У дзяцінстве марыў стаць лётчыкам: душа прагнула рамантыкі. Нават дакументы паслаў у Троіцк, што на Урале, у вучылішча грамадзянскага паветранага флоту. Тады перад імі, выпускнікамі пары пасляваеннай, веерам рассыпаліся дарогі мірныя, жыццёвыя, толькі выбірай, не лянуйся. І Пётр Марціноўскі па парадзе сваіх настаўнікаў закончыў Гродзенскі педагагічны інстытут імя Я. Купалы, атрымаўшы спецыяльнасць настаўніка рускай і беларускай мовы і літаратуры.
З 1951 па 1954 гг. быў на вайсковай службе ў радах Савецкай Арміі. Паспяхова закончыў Чалябінскую танкавую школу, стаў камандзірам цяжкага танка. Пасля службы ў войску Пётр Марціноўскі вярнуўся на радзіму. Са жніўня 1954 па жнівень 1995г. Пётр Мікалаевіч працаваў у Дзярэчынскай сярэдняй школе настаўнікам беларускай і рускай мовы і літаратуры, намеснікам дырэктара па вучэбна – выхаваўчай рабоце[4,с.4]. Аб стылі работы і метадах навучання ў Дзярэчынскай сярэдняй школе напісаў і выдаў брашуру “ У нагу з часам” (1986), якая экспанавалася ў Мінску на Выставе дасягненняў народнай гаспадаркі рэспублікі. У перыяд з 26.09.1963 па 01.06.1969 г. Пётр Мікалаевіч займаў пасаду дырэктара Дзярэчынскай сярэдняй школы сельскай моладзі. Ужо будучы на заслужаным адпачынку 7 гадоў працаваў у Дзярэчынскім ВВК. Усе свае сілы, вопыт, цеплыню свайго сэрца ён аддаваў дзецям. Яго прафесію прадаўжаюць многія яго вучні.

Першыя селькораўскія карэспандэнцыі Пятра Марціноўскага былі надрукаваны ў пачатку 50-х гадоў у зэльвенскай раённай газеце. Пасля іх матэрыялы на самыя розныя тэмы з’яўляліся на старонках газет “Звязда”, “Гродзенская праўда”, “Літаратура і мастацтва”, “Наша слова” і ў іншых выданнях. Усё свядомае жыццё дзярэчынскага настаўніка хвалявалі пытанні адраджэння беларускай мовы, літаратуры і культуры. Адсюль і вынікала тэматыка яго публікацый.
У сваёй творчай майстэрні ён аб’яднаў паэтаў і музыкантаў Дзярэчына, падключыў і сваіх дзяцей – Ігара і Таццяну. Накіраванасць яго вершаў шматвектарная: пра вялікую і маленькую радзіму, пра жонку, якая пайшла з жыцця 20 гадоў назад, пра прыроду Зэльвенскага краю, яго гісторыю  і г. д. Яго дом стаў цэнтрам гасціннасці і высокай культуры зносін, творчых пошукаў. Пятра Мікалаевіча і цяпер старэйшае пакаленне паэтаў называе “наш сябра, наш таварыш”.

Частаваў гасцей Пётр Марціноўскі рэдкай і  цудоўнай ежай, якую гатаваў сам.  Пётр Мікалаевіч любіў ва ўсім парадак. На кожнага паэта была заведзена папка, у якой змяшчаліся ўсе звесткі пра іх. Ён усіх помніў. Сціпласць і тактоўнасць – асноўныя яго рысы.

Да апошняй хвіліны жыцця  П. М. Марціноўскі заставаўся патрэбным, шчодрым, добрым і разумным чалавекам. Ён мог аддаць апошнюю кнігу, артыкул ( свой экзэмпляр) другому паэту. Яго паэтычная дабрыня не мела межаў, акрамя таго,  з’яўляўся цудоўным арганізатарам паэтычнай і выдавецкай справы. Нават перад аперацыяй, знаходзячыся   ў Мінску, званіў  на Зэльвеншчыну і з радасцю паведамляў мясцовым паэтам, што вершы чарговага зборніка ўжо падрыхтаваны. Ва ўсіх яго справах людзі бачылі перспектыву, мэтанакіраванасць. Ён ішоў наперадзе, вёў усіх за сабою, таму з ім былі заўсёды людзі. Любіў дзетак сваіх, жонку, пра якую склаў цудоўныя песні. На жаль, яго даўно з намі няма. Але, дзякуючы яго таленту, вялікай любові да людзей засталіся паэты, выхаваныя ім. Яны і працягваюць яго справу. Гэта быў не адзін паэт, а дзесяткі вельмі таленавітых творцаў. 
П. М. Марціноўскі заўсёды быў у пошуку паэтычнай майстэрнасці. Ён і зараз  з намі, і мы з удзячнасцю схіляем галовы перад  яго творчасцю, памяццю - яна будзе вечнай. Незавершаную кнігу П.М. Марціноўскага будуць выдаваць яго таленавітыя паслядоўнікі М. Скобла і С. Чыгрын. Час яшчэ скажа шмат добрых слоў пра яго, яго дзейнасць. Жыццё П. М. Марціноўскага працягваецца ў творчасці яго паслядоўнікаў. Яго паэзія і жыццё развіваецца  ў другіх вымярэннях, у другіх людзях, у іх працах. Над Зэльвеншчынай і сёння свеціць  зорка Пятра Мікалаевіча Марціноўскага.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                   
Частка ІІ. Кіраўніцтва літаратурным аб’яднаннем

Пачынаючы з 1977 года, П.М. Марціноўскі з’яўляўся кіраўніком літаратурнага аб’яднання пры раённай газеце “Праца”.
  Рыхтаваў вершы да друку, наладжваў літаратурныя сустрэчы, вечары. Ён заўсёды быў перакананы, што паэт не толькі той, хто піша вершы, але і той, хто іх любіць, а яшчэ і чакае выхаду нашых “Зораў над Зальвянкай”. Ён ўмеў цаніць талент, таму што сам быў таленавіты. Зэльвеншчына багата на таленты. Рознымі шляхамі ішлі многія зэльвенцы ў літаратуру і навуку, але амаль кожны з зэльвенскіх навукоўцаў і літаратараў свае першыя крокі пачынаў з “Працы”, з яе літаратурных старонак. Яна кожнаму была клінам для палёту ў навуку, літаратуру. Кожны з пачаткоўцаў “Зораў” унёс часцінку сваёй працы на алтар адраджэння Бацькаўшчыны. І ўсё гэта дзякуючы ўмеламу кіраўніку, таленавітаму чалавеку Пятру Мікалаевічу Марціноўскаму. Пётр Мікалаевіч  напісаў шмат вершаў. Прыгадаем некаторыя з іх:

Наша Зэльва

Хораша вясеннім ціхім ранкам 

Паблукаць па лесе, ля  ракі

Там, дзе вадасховішча  Зяльвянка

Дзе знаходзяць шчасце рыбакі.
Прыгажосць вакол, куды не глянеш..

Цёплая вясенняя пара.

Добры дзень, шаноўныя зяльвяне,

Шчасця вам, здароўя і дабра

Зямля мая, Зяльвяначка, 

Як песня канапляначкі

Напеўная, адкрытая, чароўная

Цябе мы любім горача,

Тут жыць цудоўна, хораша.
Прытулак мілы – горад наш, любоў мая.

Пад святлом халодным зоркі Вегі

Жыў народ з надзеяй  у душы,
А ў Зэльве ладзілі Сапегі

Лепшыя ў Еўропе кірмашы
Тваю славу і твае нягоды 

Помнім мы, і гэта не сакрэт,
Будзем гаварыцца мы заўсёды,
Цябе ведаў навакольны свет
Ты на радасць патанула ў кветках.

Ружы, макі чырванню гараць,
А на вулках весяляцца дзеткі.

Паглядзіш – усмешак не сабраць.

Там, на дамбе, хлопцы і каханкі

Вечарамі свой дазор нясуць, 

А паэты ў “ Зорах над Зяльвянкай ”

Славяць тваю веліч і красу.

Над Зяльвянкай хіліцца вясёлка

І жадае нам: “  У добры час ”  

Тут знайшла прытулак наша Лорка

І глядзіць з надзеяю на нас.

Дык няхай квітнеюць нашы нівы,

Радуюць багаццем і дабром, 

Каб народ, свабодны і шчаслівы, 

На радзіме быў гаспадаром [ 1, с. 75] 

Шырокую вядомасць атрымалі вершы: “ Любы мой ”, “ Ах Ірына, Ірына”, “Вясенняе танга”, “Дзярэчынскі вальс”,  “Суседка”, “Дзіцячы садок”, “ Беларусь мая”,  “Спатканне”, “Каханне з першага погляду”, “Зіна ”. Гэтыя вершы прасягнуты любоўю да роднай мовы, краю, гісторыі. 
 Менавіта па  запрашэнню  Пятра Мікалаевіча Зэльвеншчыну ў свой час наведалі многія беларускія пісьменнікі і паэты, у тым ліку Васіль Быкаў, Аляксей Карпюк, Алег Лойка, Алег Асіпенка, Ніл Гілевіч, Данута Бічэль. Усіх не пералічыць.

У літаратурнага аб’яднання шмат сяброў, многія з іх вучні П.М. Марціноўскага, якіх ён вывеў на творчы алімп. Гэта Міхась Скобла, Сяргей Чыгрын, Уладзімір Ягоўдзік, Уладзімір Мазго, Ірына Войтка, Юрась Нераток, Генадзь Коўш і многія іншыя. У думках, як той лётчык, ляцеў ён да зор. І яны з’яўляліся на яго творчым небасхіле ў вобразе гэтай літаратурнай старонкі “Зоры над Зальвянкай”. Звыш 25 гадоў Пётр Марціноўскі кіраваў літаб’яднаннем, і пад яго спеўнай рукой загараліся вялікія і маленькія зорачкі.
Гасцінным чалавекам быў Пятро Мікалаевіч. У ягонай прасторнай  хаце перабыла палова Саюза пісьменнікаў – Аляксей Карпюк, Алег Лойка, Уладзімір Ягоўдзік, Данута Бічэль, Юрка Голуб, Уладзімір Мазго, Алесь Чобат… Прафесар Павел Сцяцко месяцамі жыў у Дзярэчыне, збіраў матэрыялы для слоўніка Зэльвеншчыны. Прадстаўнікі беларускай творчай інтэлегенцыі жартоўна называюць яго дом - дом літаратараў. Калі б не прыехаў у старажытны Дзярэчын – ноччу ці днём, у святы ці ў гарачы будзень – з усмешкаю і бацькоўскай цеплынёй Пятро Мікалаевіч заўсёды запросіць у сваю светлую і прасторную хату. І не проста запросіць, пачастуе смачным кумпячком ці вэнджанай каўбаскай і абавязкова налье вінаграднага віна. І за гэтым частаваннем гадзінамі, а то і суткамі льецца гутарка пра лёс роднай мовы, пра літаратуру, гісторыю і пра Беларусь наогул. У дзярэчынскім доме Пятра Марціноўскага захоўвалася падшыўка літстаронак “Працы”,“Зораў над Зальвянкай”, здавалася, ад яе ішло люмінісцэнтнае свячэнне, быццам там знайшлі сабе прытулак сотні сонечных зайчыкаў. Гэта свяціліся зоры , запаленыя гаспадаром хаты. А ў прыватнай бібліятэцы гаспадара былі кнігі з аўтографамі Максіма Танка, Янкі Брыля, Ніла Гілевіча, Дануты Бічэль, Сяргея Законнікава – ці не палова пардстаўнікоў Саюза беларускіх пісьменнікаў[4, с. 4].
Частка ІІІ. Паэтычная дзейнасць П. М. Марціноўскага
У гаражы Марціноўскага стаяў стары матацыкл з люлькай. Месца яму у музеі, бо на ім гаспадар вазіў у няблізкія Гудзевічы саму Ларысу Антонаўну Генюш. Самымі светлымі старонкамі ў жыцці Пятра Мікалаевіча былі сустрэчы і шчырае сяброўства з беларускай паэтэсай. З ёю ён пазнаёміўся ў канцы 50-х гадоў, пасля таго, як яна была рэабілітавана і вярнулася ў 1956 годзе ў Зэльву. Гэта была шчырая, добразычлівая і проста беларуская жанчына. З трывогай і надзеяй думала яна пра лёс роднай Беларусі, верыла ў яе адраджэнне, у росквіт нацыянальнай культуры і мовы. Дарэчы, у 2002 годзе была выдадзена кніга ўспамінаў “Наша Лорка” Пятра Марціноўскага.
 Плённа супрацоўнічаў Пётр Мікалаевіч з Уладзімірам Плютам. Вось, што ўспамінаў Пётр Мікалаевіч пра гэта: “ Зазваніў тэлефон. Бяру трубку і пазнаю голас калегі па рабоце, вядомага дзярэчынскага музыкі У. Плюты. Прывітаўшыся, ён адразу прапануе паслухаць па тэлефоне мелодыю акардэона. Яна, сапраўды, мне спадабалася. Але да гэтай песні не хапала слоў, і Уладзімір Міхайлавіч прапанаваў мне напісаць іх. Так нарадзілася ў нас сумесная песня: “ Любы мой ”.
Любы мой.

Замяла  завея нашыя сляды
А я ўсё кахаю, як было заўжды

Ноччу мне не спіцца – страціла спакой

Дзе ж ты, адгукніся, мілы мой

Навокал лютуе матухна зіма

Выйду на дарогу, а цябе няма.

Стынуць ногі, рукі, у сэрцы неспакой.

Можа, ты адчуеш, мілы мой.

Сум і адзіноту вып’ю ўсю да дна,

Песню, што я склала, запяю адна.

І калі пачуеш, дома не сядзі.

Я цябе чакаю – дык прыйдзі

Замяла завея нашыя сляды,

А я ўсё кахаю, як было заўжды.
Ноччу мне не спіцца – страціла пакой

Дзе ж ты, адгукніся, мілы мой[1, с. 68].
Аўтар музыкі У. М. Плюта – карэнны жыхар вёскі Дзярэчын. Тут прайшло яго дзяцінства, школьныя і юнацкія гады. Працаваў у Дзярэчынскай школе бібліятэкарам, пасля настаўнікам спеваў і музыкі, а з 1978 года аж да пенсіі – дырэктарам Дзярэчынскай музычнай школы.

На працягу многіх гадоў Уладзімір Плюта ўзначальваў харавыя калектывы Дзярэчынскай школы і мясцовага калгаса. Падрыхтаваныя ім калектывы  шмат разоў выступалі на рэспубліканскіх і абласных аглядах мастацкай самадзейнасці, за што ўзнагароджваліся дыпломамі і падарункамі.

Дарэчы, Пётр Мікалаевіч і Уладзімір Міхайлавіч, выйшаўшы на пенсію, стварылі творчы дуэт, пладамі якога сталі 18 песен, якія гучаць не толькі на сельскіх, але і на раённых сцэнах.  

Пятро Мікалаевіч ўсё жыццё пражыў у глыбінцы, але ніколі не старэў душою, не заставаўся ў баку ад тых падзей, якія адбываліся ў нашым паўсядзённым жыцці. Калі выдаваўся вольны час – ён ехаў у Мінск, Гародню, прымаў удзел у рэспубліканскіх і абласных літаратурна-мастацкіх мерапрыемствах. Ён быў дэлегатам першага, другога, трэцяга, чацвёртага з’ездаў Таварыства беларускай мовы імя Францішка Скарыны, выбіраўся сябрам Рэспубліканскай рады ТМБ. Літаратура і педагогіка ўсё жыццё крочылі з ім побач.
За сумленную працу П.М. Марціноўскі ўзнагароджаны юбілейным медалём “За доблесную працу”, значком “Выдатнік народнай асветы”, Граматай Вярхоўнага Савета БССР, Ганаровай граматай Міністэрства асветы БССР, Ганаровымі граматамі абласнога і раённага ўзроўняў.
Заключэнне

П. М. Марціноўскі пражыў вельмі цікавае жыццё. Ён многае зрабіў для мясцовых пачынаючых паэтаў. Дзякуючы яму, на літаратурным небасклоне  заззялі новыя зоркі. Ён 25 гадоў узначальваў літаратурнае аб’яднанне “ Зоры над Зальвянкай ”.

У літаратурнага аб’яднання шмат сяброў, многія з іх вучні П. М. Марціноўскага, якіх ён вывеў на творчы алімп. Гэта Міхась Скобла, Сяргей Чыгрын, Уладзімір Ягоўдзік, Уладзімір Мазго, Ірына Войтка, Юрась Нераток і многія іншыя.

Значную частку свайго жыцця Пётр Мікалаевіч аддаў школе, ён вельмі любіў сваіх вучняў, і яны адказвалі яму ўзаемнасцю. Сёння вучняў Пятра Мікалаевіча Марціноўскага можна сустрэць ва ўсіх кутках Рэспублікі Беларусь, на розных  пасадах. Яго вучні, а цяпер педагогі, працягваюць працаваць у Дзярэчынскай школе.

Матэрыялы, якія мы сабралі пры напісанні работы, можна выкарыстоўваць на ўроках літаратуры, гісторыі, факультатывах. Мы плануем працягваць працу над гэтай тэмай, так як засталося  шмат цікавых і неасвечаных старонак з жыцця  Пятра Мікалаевіча Марціноўскага. 

